
Guerras tschuffas
Algeria 1954 – 1962, Irac 2003 –?

DA GUIU SOBIELA-CAANITZ

■ La moda e maniera co che la
schuldada americana e britannica
tracta ses praschuniers da guerra en
l’Irac ha indignà il mund e cre-
schentà l’antipatia e schizunt l’odi
envers ils Stadis unids (SU). Ma ins
n’astga betg sa smirvegliar. In’arma-
da d’occupaziun vegn il pli savens
adaquella da violar dretgs umans
sch’ina part relevanta da la populazi-
un la cumbatta cun ina guerriglia da
resistenza. Uschia èsi en l’Irac, con-
quistà 2003 dals SU e lur alliads cun
in’agressiun militara. Uschia èsi stà
1954–1962 en l’Algeria, conquistada
da Frantscha en il 19avel secul cun
agressiuns repetidas, pajais suttamess
nua che la pussanza d’occupaziun ave-
va adina discriminà ils indigens. Las
polemicas davart il diever da la tortura
tras l’armada franzosa ha bullà l’entira
guerra da l’Algeria. Era perquai ha pre-
sident Jacques Chirac, sco veteran da
lezza guerra, refusà da l’entschatta
ennà da far part da la conquista da l’I-
rac. Il scandal da las praschuns iracai-
sas vegn a mudregiar anc ditg ils SU e
la Gronda Bretagna.

Torturar fa part dal sistem
Il Comitè internaziunal da la Crusch
cotschna (CICC), sa basond sin inter-
rogaziuns en 14 praschuns, ha elavurà
in rapport snuaivel davart las numeru-
sas violaziuns dal dretg umanitar inter-
naziunal tras las forzas militaras da la
coaliziun. La «NZZ» dals 12 da matg
resumescha (p. 3): «Sut la controlla
dals occupants americans e britannics
han ins maltractà sistematicamain pra-
schuniers cur ch’ins spetgava d’els in-
furmaziuns relevantas, (...) e quai
cunzunt tar interrogaziuns atras persu-
nal militar e civil dals servetschs
secrets». La resumaziun descriva las

torturas pratitgadas e cuntinuescha:
«Ils pertutgads duain avair resentì umi-
liaziuns sexualas sco vaira turpegiusas
(...). Il rapport scriva ch’il servetsch
secret haja duvrà sistematicamain tals
turments (...) e ch’il CICC sajà inter-
vegnì pliras giadas tar las autoritads
cumpetentas pervi da maltractaments
durant interrogaziuns (...). Ma lezzas
intervenziuns han gidà be per part; era
suenter maltractav’ins vinavant en las
pliras praschuns.» Torturar praschu-
niers tar interrogaziuns fa pia part dal
sistem. Il magazin «Newsweek», redigì
a New York e stampà a Winterthur,
commentescha manidlamain lezzas re-
velaziuns en ses numer dals 17 da
matg, citond ina collavuratura da l’or-

ganisaziun «Human Rights Watch»:
«Ils SU mainan in ‘gulag’, ina rait da
praschuns en l’entir mund, nua che las
normas giuridicas internaziunalas
n’han nagina influenza» (p. 31). Plis
schuldads «rapportan ch’il servetsch da
spiunagi als haja ditg da ‘schluccar
quest schani per nus’, da ‘garantir che
quest schani passentia ina notg
nauscha» e da ‘dar ad el il tractament’»
(p. 32). Tge «tractament»? Il magazin
citescha lura las torturas descrittas dal
CICC, t. a. fridas e «plis dis d’isolaziun
totala dal praschunier blut bluttitsch
en ina cella tuttafatg stgira».

Plainpudair a la soldatesca
«‘Jau as dun plainpudair absolut [‘carte

blanche’]’. Quai, pli u main, ha ditg, il
7 da schaner 1958, il minister socialist
[franzos] Robert Lacoste a general
Massu. Plainpudair per purifitgar Al-
ger da la Front da liberaziun naziunala
d’Algeria (...). Lez di ha guvernatur
Serge Baret firmà il decret suandant,
ina vaira premiera, sin urden da mini-
ster Lacoste: ‘Art. 1. Tuttas cumpeten-
zas da polizia, confidadas normalmain
a l’autoritad civila, (...) vegnan confi-
dadas a l’autoritad militara. Art. 2. Ge-
neral Massu, cumandant da la 10avla
divisiun da paracrudaders, vegn in-
cumbensà d’exequir quest decret’ (...).
Mintga schuldà (...) dastgava arrestar
mintga uman (...) e l’empraschunar
(...) en in lieu isolà per l’obligar a dis-
currer (...). In urden secret, firmà da
Massu ils 4 d’avrigl 1957, scumandava
da numnar il dumber e l’identitad da
las persunas arrestadas (...). Bleras èn
mortas pervi d’interrogaziuns. Mintga
di gievan sutuffiziers, cun camiuns cu-
verts, ad allontanar muribunds e baras
dals lieus d’interrogaziun. Cun ina pi-
stola u in stilet mazzavan els ils muri-
bunds» (1). Il schurnalist che fa enda-
ment uschia la battaglia d’Alger ha pu-
dì s’entupar cun general Massu en no-
vember 1957, cun la cundiziun da ta-
schentar lez raschieni en sia gasetta:
«Varsaquantas frasas [da Massu] m’han
deprimì ditg: ‘La tortura? S’enclegia
che nus l’applitgain (...). Co pudessan
nus far autramain?’» (2). 

Persvas da cumbatter il mal 
Minister Lacoste e general Massu dis-
currivan ed agivan sco autoritads d’ina
pussanza mundiala, tenor ils pleds da
François Mitterrand (1916–1996),
lezza giada minister da l’intern, ils 12
da november 1954: «Da la Flandra
[franzosa cun Lille, G. S.-C.] al Con-
go datti la lescha, be ina naziun, be in
parlament; uschia vul la constituziun»

(3). Grazia a ses vast imperi valeva la
Frantscha sco ina victura da la guerra
mundiala e commembra permanenta
dal Cussegl da segirtad da las Naziuns
unidas. A Paris han ins negozià e sut-
tascrit 1947 ils patgs da pasch cun ils
alliads da Hitler; quel cun l’Italia ha
schizunt attribuì plis vitgs e culms al-
pins a la Frantscha. Questa era ina
commembra prominenta da l’Organi-
saziun dal patg da l’Atlantic nord
(fundada 1949). Blers uffiziers superi-
urs franzos en l’Algeria cumbattevan
perquai la Front da liberaziun da l’Al-
geria sco il piz d’ina lantscha commu-
nista «en la terza guerra mundiala,
guerra da la revoluziun per conquistar
il mund» (4). I manegiavan da defen-
der l’Occident, impedind la na-
schientscha d’in’Algeria libra che pos-
sia dar basas sper il Mar mediterran a
l’armada e la marina da l’Uniun sovie-
tica. En lezza guerra mitica duvravan
Massu e ses camarats tuts mezs a dis-
posiziun. Ils regents e generals da Paris
ed Alger eran persvas da cumbatter il
mal en num dal bain. Uschia statti er
oz cun l’equipa da George W. Bush
che ha detg 2003 da conquistar l’Irac
per liberar il mund dal terrorissem e
promover la democrazia en il Proxim
Orient. Ils fritgs da sia «cruschada» po
mintgin vesair en l’Irac, Palestina e fin
a Madrid.  

1) Jacques Duquesne, Pour comprendre la
guerre d’Algérie. Paris (Perrin, ISBN 2-262-
01827-8) 2001, pp. 69-73.

2) Jacques Duquesne (sco nota 1), p. 13.

3) Cità en Raoul Girardet, L’idée coloniale en
France de 1871 a 1962. Ediziun da satg «Pluri-
el». Paris (Table Ronde, ISBN 2-253-02141-5)
1972, p. 339.

4) Cità en Raoul Girardet (sco nota 3), p. 343.

Cumbatter il mal? La guerra en l’Irac è ina guerra tschuffa. KEYSTONE

Uniun da las Rumantschas 
e dals Rumantschs en la Bassa (URB)

Collavurar alla restructuraziun dalla LR

■ La sonda dils 8 da matg ha quella
radunonza giu liug el hotel «Löwen-
graben» a Lucerna cun ina participa-
ziun sur la media. Il Chor viril ro-
montsch Lucerna, cumpletaus d’ina
biala roscha da concantadurs dil Chor
rumantsch Zug sut la bitgetta da diri-
gent Jörg Wasescha ha procurau per in
beinvegni simpatic. La presidenta Cilgia
Vital ha saviu beneventar plirs hosps,
denter auters il president dalla Lia ru-
mantscha Vincent Augustin ed Adolf Col-
lenberg sco oratur dil di.

Las tractandas statutaricas han dau
pauc da discutar. Il quen siara muort la
contribuziun dalla LR cun in surpli
d’entradas da 3215.75 francs. Il rapport
presidial enumerescha las activitads digl
onn passau, denter autras era contribu-
ziuns per projects sco als «Chors virils
rumantschs en la Bassa» per lur quater
concerts «Nadal rumantsch» che han
giu in oreifer success, lu era in sustegn
finanzial alla «Dieta Rumantscha» a Tu-
ritg. El futur vegn ins a stuer tener quen
che la contribuziun dalla LR ei sesmi-
nuida da 15 000 sin 13 000 francs.

Il program da lavur 2004 vegn a dar
la peisa alla collavur culla LR all’occa-
siun dalla restructuraziun da lezza. En-
semen culla «Quarta Lingua» analise-
schan ins pusseivladads da collavurar. In
problem che sto vegnir sligiaus ei da
remplazzar ils 4 dils 6 suprastonts che
han demissiunau per 2005.

Deplorablamein ei il temps per ina
discussiun da principi, nua ch’ils partici-
ponts vessen saviu ofniar lur meinis e
dar alla suprastonza impuls pigl avegnir
buca staus a disposiziun. Persunalmein
giavischass il sutsignau che la URB ve-
gni a frida da bandunar la fasa da conso-
lidaziun, structuraziun ed administra-
ziun per haver dapli spazi pil contact
cullas instituziuns ella Bassa, cun dar
impuls, cun sviluppar engaschi els gre-
mis locals, cun sustener e tgirar la com-
municaziun culs e denter ils rodund
20 000 Romontschs ella Bassa che
muntan 1/3 dils Romontschs insumma.
Jeu sun perschuadius che sulettamein
cun prestaziuns concretas sa la URB
motivar ils Romontschs giu cheu e per-
schuader las instanzas leusi!

Cul salid dil president dalla LR, Vin-
cent Augustin, ha quel buca tralaschau
da dar ina cuorta survesta dalla situa-
ziun en Casa romontscha. Las structu-
ras, per part cun ragischs el 19avel
tschentaner, seigien carschidas, semodi-
ficadas ed amplificadas aschia che la
Romontschia seigi surcargada cun
structuras e surorganisada. Enstagl da
facilitar acziun communabla e da dar
dinamica, promovien las structuras ver-
tentas igl immobilissem e savens il par-
ticularissem che meini ella fallida direc-
ziun. Las consequenzas che stoppien
vegnir tratgas: Ei seigi buca mo necessa-
ri, mobein urgent da far midadas, ton

ord optica democratica e dalla represen-
tanza, sco era ord quella dalla dinamica,
dalla concentraziun dallas forzas e dils
daners. En quei grau seigi la finamira
dalla LR da democratisar e politisar la
Romontschia, da schlancar sias structu-
ras e da dinamisar ils process da decisi-
un e dall’operativa. Augustin engrazia
alla URB ed als Romontschs en la Bassa
insumma per lur engaschi. Per el mun-
tien els ina petga dalla Romontschia en
Svizra.

Suenter treis canzuns dils chors reuni
ed in aperitiv stimulont tegn il referent
dil di, Adolf Collenberg, siu ordvart in-
teressant referat cul tema: «Co tenevan
ils vegls Grischuns dertgira? Dertgiras e
dertgiras nauschas ella veglia republica
grischuna (16. – 18. tschentaner)». Sco
ins ei endisaus d’Adolf Collenberg ha igl
oratur cun sia eloquenza surprendenta
capiu da presentar quella materia giuri-
dica e perquei per ordinari pulitamein
schetga e da dar ina investa fascinonta
co nos antenats fagevan dertgira e trua-
van. Beinenqual situaziun da lezs temps
ha lu era fatg surstar tochen al sesnuir ed
alla pial gaglina.

La suprastonza dalla URB secumpo-
na oz dils commembers: Cilgia Vital:
presidenta; Lidia Deuber, finanzas; Erica
Vonmoos, secretariat; Cristian Kober e
Romeo Sgier, projects e contacts.

Dumeni Capeder, Lucerna

da Toni Halter
Ediziun Romania

Il cavalè 
della Greina (74)

